
O‘ZBEKISTONDA YASHIL AUDITNI 
RIVOJLANTIRISH: EKOLOGIK 
AXBOROTLARNING MOLIYAVIY HISOBOT 
VA AUDITORLIK TEKSHIRUVI BILAN 
INTEGRATSIYASI
Mutalov Sultonbek Abduraim o‘g‘li
TDIU “Audit” kafedrasi mustaqil izlanuvchisi
ORCID: 0009-0004-2905-398X
E-mail: mutalovsultonbek19@gmail.com 

Annotatsiya. O‘zbekistonda yashil auditni rivojlantirish hamda ekologik axborotlarni moliyaviy hisobot 
va auditorlik tekshiruvi bilan integratsiyalash masalalari tadqiq etilgan. Tadqiqot doirasida aksiyadorlik 
jamiyatlarining ochiq axborot manbalarida, xususan, OpenInfo axborot portalida e’lon qilingan yillik hisobotlari, 
auditorlik xulosalari, shuningdek, korxonalarning barqaror rivojlanish va ESG hisobotlari asosida ekologik 
axborotlarning shakllanishi, oshkor etilishi hamda audit jarayonida aks ettirilishi o‘rganilgan. Ekologik 
axborotlarning ochiqlik darajasi, moliyaviy hisobot bilan o‘zaro bog‘liqligi, auditorlik tekshiruvida qamrab olinishi, 
ekologik risklarning baholanishi hamda ESG axborotlarining mustaqil ishonchlilikni tasdiqlash (assurance) 
jarayonlari bilan integratsiyalashuvi tahlil qilingan. Shuningdek, yashil auditning amaldagi holatini aniqlash 
maqsadida ekologik axborotlar, moliyaviy hisobot va auditorlik jarayonlari o‘rtasidagi integratsiya darajasini 
kompleks baholashga qaratilgan uslubiy yondashuv taklif etilgan. Tadqiqot natijalari O‘zbekiston korxonalarida 
yashil auditni rivojlantirish, ekologik risklarning moliyaviy hisobotga ta’sirini baholash hamda ESG axborotlari 
va auditorlik faoliyati o‘rtasidagi integratsiyani kuchaytirishning ustuvor yo‘nalishlarini aniqlashga xizmat qiladi.

Kalit so‘zlar: yashil audit, ekologik audit, barqaror rivojlanish, ekologik axborot, ekologik risk, ESG, 
auditorlik tekshiruvi, moliyaviy hisobot, OpenInfo, ESG assurance, audit integratsiyasi.

Аннотация. Развитие «зеленого» аудита в Узбекистане и интеграция экологической информации с 
финансовой отчетностью и аудиторскими процедурами рассматриваются в контексте совершенствования 
системы раскрытия и независимой проверки экологических данных. В рамках исследования на основе 
годовых отчетов акционерных обществ, опубликованных в открытых информационных источниках, в 
частности на информационном портале OpenInfo, аудиторских заключений, а также отчетов предприятий 
об устойчивом развитии и ESG изучены процессы формирования, раскрытия и отражения экологической 
информации в системе аудита. Проанализированы уровень раскрытия экологической информации, ее 
взаимосвязь с финансовой отчетностью, охват экологических вопросов аудиторскими процедурами, 
оценка экологических рисков, а также интеграция ESG-информации с процедурами независимого 
подтверждения достоверности (assurance). Кроме того, предложен методический подход к комплексной 
оценке степени интеграции экологической информации, финансовой отчетности и аудиторских процедур 
с целью определения текущего состояния «зеленого» аудита. Результаты исследования позволяют 
определить приоритетные направления развития «зеленого» аудита на предприятиях Узбекистана, 
совершенствования оценки влияния экологических рисков на финансовую отчетность и усиления 
интеграции ESG-информации с аудиторской деятельностью.

Ключевые слова: «зеленый» аудит, экологический аудит, устойчивое развитие, экологическая 
информация, экологические риски, ESG, аудиторская проверка, финансовая отчетность, OpenInfo, ESG 
assurance, интеграция аудита.

Abstract. The development of green auditing in Uzbekistan and the integration of environmental information 
with financial reporting and audit procedures are examined in the context of improving environmental information 
disclosure and independent assurance practices. The study investigates the processes of generating, 
disclosing, and incorporating environmental information into auditing practices based on annual reports and 
audit opinions of joint-stock companies published through publicly available information sources, particularly 

the OpenInfo information portal, as well as corporate sustainability and ESG reports. The analysis focuses 
on the extent of environmental information disclosure, its relationship with financial reporting, the coverage of 
environmental matters within audit procedures, the assessment of environmental risks, and the integration of 
ESG information with independent assurance processes. Furthermore, a methodological approach is proposed 
to comprehensively assess the degree of integration among environmental information, financial reporting, 
and audit procedures in order to evaluate the current state of green auditing. The findings provide a basis for 
identifying priority areas for developing green auditing practices in Uzbekistan, improving the assessment of 
the impact of environmental risks on financial reporting, and strengthening the integration of ESG information 
with auditing practices.

Keywords: green auditing, environmental audit, sustainable development, environmental information, 
environmental risks, ESG, audit procedures, financial reporting, OpenInfo, ESG assurance, audit integration.

K I R I S H
Bugungi kunda barqaror rivojlanish tamoyillarining iqtisodiyotning turli tarmoqlariga joriy etilishi korxonalar 

faoliyatida ekologik omillarni hisobga olish, ular bilan bog‘liq risklarni aniqlash va ekologik axborotlarning 
ishonchliligini ta’minlash masalalarini dolzarblashtirmoqda. Ayniqsa, sanoat, energetika, kimyo, neft-gaz, 
konchilik va tabiiy resurslardan foydalanish bilan bog‘liq boshqa tarmoqlarda korxonalarning moliyaviy natijalari 
bilan bir qatorda, ularning atrof-muhitga ta’siri to‘g‘risidagi axborotlar ham manfaatdor tomonlar uchun muhim 
ahamiyat kasb etmoqda. Bunday sharoitda ekologik axborotlarni shakllantirish va oshkor etish bilan bir qatorda, 
ularning ishonchliligi, to‘liqligi, taqqoslanuvchanligi va moliyaviy hisobot ma’lumotlari bilan o‘zaro muvofiqligini 
ta’minlash muhim vazifalardan biri hisoblanadi. Shu nuqtayi nazardan, yashil audit ekologik ko‘rsatkichlarni 
tekshirish bilan bir qatorda, ekologik xarajatlar, ekologik aktivlar, ekologik majburiyatlar, ekologik risklar hamda 
ularning korxonaning moliyaviy holatiga ta’sirini kompleks baholashga qaratilgan audit yo‘nalishi sifatida 
namoyon bo‘ladi.

Zamonaviy korporativ hisobot tizimida ekologik va barqarorlikka oid ma’lumotlar bir nechta axborot 
manbalarida shakllanishi mumkin. Xususan, moliyaviy hisobotlar, barqaror rivojlanish va ESG hisobotlari, ichki 
buxgalteriya registrlari, ekologik monitoring ma’lumotlari hamda auditorlik xulosalari o‘zaro bog‘liq axborot 
manbalarini tashkil etadi. Ushbu ma’lumotlarning turli hisobot tizimlarida alohida shakllanishi ular o‘rtasidagi 
axborot muvofiqligini baholash zaruratini yuzaga keltiradi. Shu sababli yashil auditning muhim vazifalaridan biri 
ekologik axborotlarning buxgalteriya hisobi va moliyaviy hisobot ko‘rsatkichlari bilan bog‘liqligini aniqlashdan 
iborat.

O‘zbekistonda ham korporativ hisobot va audit tizimlarining ochiqligi bosqichma-bosqich kengayib 
bormoqda. Xususan, aksiyadorlik jamiyatlarining yillik hisobotlari, moliyaviy ko‘rsatkichlari va auditorlik xulosalari 
OpenInfo axborot portali orqali oshkor etilmoqda. Mazkur axborot manbasi aksiyadorlik jamiyatlarining moliyaviy 
va korporativ faoliyatiga oid ochiq ma’lumotlarni tahlil qilish uchun muhim axborot bazasini shakllantiradi. 
Shu bilan birga, ochiq axborotlarning mavjudligi ekologik ma’lumotlarning audit jarayoniga integratsiyalashuv 
darajasini alohida baholash zaruratini yuzaga keltiradi. Aksiyadorlik jamiyatlarining yillik hisobotlarida moliyaviy 
hisobot auditi bo‘yicha ma’lumotlar mavjud bo‘lishi mumkin, ekologik xarajatlar, ekologik risklar, emissiyalar, suv 
resurslaridan foydalanish, chiqindilarni boshqarish va energiya samaradorligi kabi ko‘rsatkichlarning auditorlik 
tekshiruvida qay darajada qamrab olinganligini aniqlash esa alohida baholashni talab qiladi.

Yashil auditning ahamiyati shundaki, ekologik risklar ko‘p hollarda korxonaning moliyaviy natijalariga 
bevosita yoki bilvosita ta’sir ko‘rsatishi mumkin. Ekologik talablarga rioya etish, rekultivatsiya va atrof-muhitni 
tiklash bo‘yicha majburiyatlarni bajarish, ekologik aktivlarga investitsiyalar yo‘naltirish hamda tegishli xarajatlarni 
samarali boshqarish korxonalarning ekologik va moliyaviy barqarorligini ta’minlashga xizmat qiladi. Shu sababli 
ekologik risklarni audit jarayonida aniqlash va ularning moliyaviy hisobot elementlariga ta’sirini baholash yashil 
auditning muhim tarkibiy qismi hisoblanadi.

O‘zbekiston korxonalarida moliyaviy audit amaliyoti shakllangan bo‘lib, ESG axborotlari, ekologik 
monitoring ma’lumotlari va moliyaviy hisobot o‘rtasidagi bog‘liqlikni kompleks baholaydigan yashil audit 
yondashuvini yanada rivojlantirish imkoniyatlari mavjud. Bunda moliyaviy audit, ESG assurance va ekologik 
nazorat o‘rtasidagi axborot hamda uslubiy bog‘liqlikni kuchaytirish muhim hisoblanadi. Shu nuqtayi nazardan, 
mazkur tadqiqotda O‘zbekistondagi aksiyadorlik jamiyatlarining ochiq hisobot ma’lumotlari asosida ekologik 
axborotlarning moliyaviy hisobot va audit jarayonlari bilan integratsiyalashuv holatini baholashga e’tibor 
qaratiladi. Tadqiqotda OpenInfo axborot portalidagi yillik hisobotlar, auditorlik xulosalari, korxonalarning 
rasmiy veb-saytlaridagi barqaror rivojlanish va ESG ma’lumotlari hamda boshqa ochiq axborot manbalaridan 
foydalaniladi.

Tadqiqotning asosiy maqsadi O‘zbekistonda yashil auditni rivojlantirishning tashkiliy-uslubiy asoslarini 
takomillashtirish hamda ekologik axborotlarning moliyaviy hisobot va auditorlik tekshiruvi bilan integratsiyalashuv 
darajasini baholash bo‘yicha ilmiy-amaliy takliflar ishlab chiqishdan iborat. Belgilangan maqsadga erishish 
uchun ekologik axborotlarning ochiqligi, ularning moliyaviy hisobot bilan bog‘liqligi, auditorlik tekshiruvida 
qamrab olinishi, ekologik risklarning baholanishi va ESG axborotlarining tashqi assurance jarayonlari bilan 
bog‘liqligi o‘rganiladi. Shu asosda O‘zbekiston korxonalarida yashil audit integratsiyasini baholash imkonini 
beruvchi uslubiy yondashuv ishlab chiqiladi.

M A V Z U G A  O I D  A D A B I Y O T L A R  S H A R H I
Yashil audit va ekologik axborotlarning audit jarayoniga integratsiyasi masalalarini o‘rganishda, 

avvalo, ekologik buxgalteriya hisobi va barqarorlik hisobotining nazariy asoslarini shakllantirgan xorijiy 
tadqiqotchilar ishlariga murojaat qilish lozim. Stefan Schaltegger va Roger L. Burritt ekologik va barqarorlik 
buxgalteriyasi bo‘yicha eng ko‘p murojaat qilinadigan tadqiqotchilardan hisoblanadi. Ularning “Sustainability 
accounting for companies: Catchphrase or decision support for business leaders?” maqolasida barqarorlik 
buxgalteriyasining mazmuni, uning korxona boshqaruvidagi axborot funksiyasi hamda barqarorlik 
masalalarini qaror qabul qilish jarayonlari bilan bog‘lash masalalari tahlil qilingan. Mualliflar barqarorlikka 
oid axborotning tashqi hisobot shakli bo‘lish bilan bir qatorda, boshqaruv qarorlarini qo‘llab-quvvatlovchi 
axborot tizimi sifatidagi ahamiyatini ko‘rsatgan. Mazkur yondashuv yashil auditda ekologik axborotning 
mavjudligi bilan bir qatorda, uning boshqaruv va moliyaviy axborot bilan bog‘liqligini baholash uchun 
nazariy asos bo‘la oladi.

Roger L. Burritt, Tobias Hahn va Stefan Schaltegger ekologik menejment hisobi bo‘yicha kompleks 
yondashuvni ishlab chiqqan. Ularning 2002-yilda Australian Accounting Review jurnalida chop etilgan tadqiqotida 
ekologik menejment hisobining pul va natural ko‘rsatkichlarga asoslangan yo‘nalishlarini birlashtiruvchi tizim 
taklif etilgan. Mualliflar ekologik ma’lumotlardan foydalanadigan turli subyektlar va ekologik menejment hisobi 
vositalari o‘rtasidagi bog‘liqlikni ko‘rsatgan. Bu yondashuv yashil auditda turli manbalardan keladigan ekologik 
ma’lumotlarni yagona audit tizimida birlashtirish uchun muhim metodologik asos hisoblanadi.

Roger L. Burritt ekologik menejment hisobining amaliy masalalarini alohida tadqiq qilgan. Uning 2004-
yilda chop etilgan “Environmental management accounting: Roadblocks on the way to the green and pleasant 
land” maqolasida ekologik menejment hisobini rivojlantirish imkoniyatlari, ekologik ma’lumotlardan foydalanish 
va ekologik xarajatlarni boshqarish masalalari ko‘rib chiqilgan. Tadqiqot ekologik axborotlarning korxona 
boshqaruvidagi amaliy ahamiyatini kuchaytirish zarurligini ko‘rsatadi.

MDH mamlakatlari olimlari, ayniqsa, Rossiya ilmiy maktabida ekologik audit, ekologik xarajatlar hisobi va 
ekologik ma’lumotlarni nazorat qilish masalalariga katta e’tibor qaratilgan. T.V. Sergeyevaning “Ekologicheskiy 
audit” nomli o‘quv qo‘llanmasi ekologik auditning nazariy va tashkiliy asoslariga bag‘ishlangan. Manba 2005-
yilda Moskvadagi YUNITI-DANA nashriyotida 207 bet hajmida nashr etilgan. Unda ekologik auditni tartibga 
solish va ekologik auditning mazmuniga oid masalalar yoritilgan.

K.S. Saenkoning “Uchet ekologicheskix zatrat” asari ekologik xarajatlarni hisobga olish masalalariga 
bag‘ishlangan. Asar 2005-yilda Moskvadagi “Finansy i statistika” nashriyotida chop etilgan bo‘lib, 376 betdan 
iborat. Unda ekologik xarajatlarni hisobga olish va tabiatdan foydalanish bilan bog‘liq xarajatlarni aks ettirish 
masalalari o‘rganilgan. Mazkur tadqiqot ekologik xarajatlarning audit obyektiga aylanishi va ularni moliyaviy 
hisobot bilan bog‘lash masalasida ushbu maqola uchun muhim nazariy manba hisoblanadi.

V.G. Didenko, V.N. Azarov va N.P. Zatonskayaning “Ekologicheskiy audit predpriyatiy” asari korxonalar 
ekologik auditiga bag‘ishlangan bo‘lib, 2003-yilda Volgogradda nashr etilgan. Manba 80 betdan iborat bo‘lib, 
ekologik audit masalalarini korxona faoliyati nuqtayi nazaridan ko‘rib chiqadi.

O‘zbekistonda ekologik audit, ekologik xarajatlar hisobi va ekologik axborotlarni audit jarayoniga kiritish 
masalalari bo‘yicha ham ilmiy tadqiqotlar olib borilgan. Minovar Tulaxodjayeva va Mutabar Xodjayevaning 
2024-yildagi “Environmental Audit: World Experience and Practice in Uzbekistan” maqolasida O‘zbekistonda 
ekologik auditning metodologik jihatlari, uning tabiiy resurslardan oqilona foydalanish va ekologik barqarorlikni 
ta’minlashdagi roli o‘rganilgan. Mualliflar turli mamlakatlarning ekologik audit tajribasiga e’tibor qaratib, uni 
O‘zbekiston amaliyotida qo‘llash masalalarini ko‘rib chiqqan.

I.N. Qo‘ziyev, A.Z. Avlokulov, I.R. Avazov va M.I. Xayitboyev hammuallifligidagi “Audit” o‘quv qo‘llanmasi 
audit jarayonlari, hisob nazorati va tekshiruv usullarini o‘rganishda metodologik asos bo‘lib xizmat qiladi. Bu 
jihatlar yashil auditni shakllantirishda, xususan, yashil xarajatlar va majburiyatlarni tekshirish mexanizmlarini 
ishlab chiqishda foydali hisoblanadi1.

1	  Qo‘ziyev I.N., Avlokulov A.Z., Avazov I.R., Xayitboyev M.I. Audit: o‘quv qo‘llanma. – Toshkent: Tahririy nashriyot, 2023. – 248 b.

B.I. Isroilovning “Buxgalteriya hisobi nazariyasi” darsligida hisobning nazariy asoslari, jamiyatdagi o‘rni, 
vazifalari, tamoyillari va usullari yoritilgan bo‘lib, ushbu asar yashil buxgalteriya hisobi obyektlarini shakllantirishda 
muhim metodologik manba hisoblanadi.

T A D Q I Q O T  M E T O D O L O G I YA S I
Mazkur tadqiqotda O‘zbekistonda yashil auditni rivojlantirish hamda ekologik axborotlarning moliyaviy 

hisobot va auditorlik tekshiruvi bilan integratsiyalashuv darajasini baholash uchun tizimli va kompleks metodologik 
yondashuv, taqqoslash hamda kontent-tahlil usullaridan foydalanildi. Bundan tashqari, ekologik axborotlarning 
auditorlik jarayoniga integratsiyalashuvini baholash uchun ekspert baholash usulidan foydalaniladi. Har bir 
indikator bo‘yicha ochiq ma’lumotlarning mavjudligi va ularning moliyaviy hisobot hamda audit jarayoni bilan 
bog‘liqligi belgilangan mezonlar asosida ballarda baholanadi. Ushbu yondashuv ekologik axborotlarning 
oshkor etilganligi bilan bir qatorda, ulardan auditorlik dalili sifatida foydalanilishi va ularning moliyaviy hisobot 
ko‘rsatkichlari bilan bog‘liqligini ham hisobga olish imkonini beradi.

T A H L I L  V A  N A T I J A L A R
O‘zbekistonda yashil auditning amaldagi holatini baholashda ekologik axborotning alohida e’lon qilinishi 

bilan uning moliyaviy hisobot va auditorlik tekshiruvi bilan o‘zaro bog‘liqligini farqlash muhim hisoblanadi. 
Chunki korxona tomonidan atmosfera chiqindilari, suv resurslaridan foydalanish, chiqindilarni boshqarish, 
ekologik to‘lovlar yoki energiya samaradorligi to‘g‘risida ma’lumot berilishi ushbu ma’lumotlarning moliyaviy 
hisobot auditi doirasida qay darajada tekshirilganligini alohida baholash zaruratini yuzaga keltiradi. Mazkur 
holatni aniqlash maqsadida tadqiqotda O‘zbekistonning yirik aksiyadorlik jamiyatlari bo‘yicha OpenInfo axborot 
portali, korxonalarning rasmiy veb-saytlari, yillik hisobotlari, moliyaviy hisobotlari, auditorlik xulosalari hamda 
barqaror rivojlanish va ESG hisobotlari o‘rganildi. Tahlil uchun ekologik ta’siri yuqori bo‘lgan kimyo, neft-gaz, 
metallurgiya va ko‘mir sanoati korxonalari tanlandi.

Masalan, “Navoiyazot” AJning 2024-yilgi barqaror rivojlanish hisobotida ekologik yo‘nalishlar alohida 
tizimlashtirilgan. Hisobot GRI standartlari va SASB sanoat standartlari bilan uyg‘unlashtirilgan bo‘lib, unda 
iqlim o‘zgarishi, atmosfera emissiyalari, energiya boshqaruvi, chiqindilar va suv resurslarini boshqarish muhim 
mavzular sifatida belgilangan. Bundan tashqari, kompaniyaning 2024-yilgi hisobotida ekologik to‘lovlar ham 
miqdoriy ko‘rinishda keltirilgan. Xususan, 2024-yilda ekologik to‘lovlarning umumiy miqdori 1 491 485,3 
ming so‘mni tashkil etgan. Hisobotda ushbu to‘lovlar mobil manbalar, oqizilmalar, chiqindilarni joylashtirish 
va emissiyalar bo‘yicha ajratib ko‘rsatilgan. Bu ma’lumotlardan yashil audit uchun muhim auditorlik dalili 
sifatida foydalanish mumkin. Chunki ekologik to‘lovlarning mavjudligi ularning buxgalteriya hisobida xarajat 
yoki majburiyat sifatida to‘g‘ri aks ettirilganligini, tegishli hujjatlar bilan asoslanganligini va moliyaviy hisobot 
ko‘rsatkichlariga ta’sirini tekshirish zaruratini yuzaga keltiradi.

“O‘zbekneftgaz” AJ misolida ham ekologik ma’lumotlarning alohida tizimlashtirilgani kuzatiladi. Kompaniya 
2024-yil uchun barqaror rivojlanish hisobotini e’lon qilgan va ESG ma’lumotlar bazasida bir necha yillik 
hisobotlarini ochiq joylashtirgan. Kompaniya ekologik xavfsizlik xizmatining faoliyatini ham ochiqlagan. Ushbu 
xizmatning vazifalariga issiqxona gazlari emissiyalarini aniqlash, monitoring olib borish, ularning hisobini 
yuritish va chiqindilarni kamaytirish bo‘yicha chora-tadbirlarni amalga oshirish kiradi. 2024-yilda hosil bo‘lgan 
chiqindilar hajmi 14 748,73 tonna deb ko‘rsatilgan.

“O‘zkimyosanoat” AJning 2024-yilgi ma’lumotlarida esa kimyo korxonalarida atrof-muhitni muhofaza 
qilishga 34,3 mlrd so‘m miqdorida mablag‘ yo‘naltirilib, tegishli chora-tadbirlar amalga oshirilgani qayd etilgan. 
Natijada atmosferaga tashlanmalar 15,6 ming tonnaga, jumladan, zaharli-kimyoviy chiqindilar 1,7 ming tonnaga 
qisqartirilgani, 3,3 mln kub metr oqova suvning oldi olingani, 787,6 mln kub metr artezian suvi iqtisod qilingani 
va 31,7 ming tonna chiqindi utilizatsiya qilingani ma’lum qilingan.

Tanlangan korxonalar ichida ESG ma’lumotlarini shakllantirish va xalqaro standartlarga moslashtirish 
bo‘yicha faoliyatning kuchayayotgani kuzatildi. Masalan, “O‘zkimyosanoat” AJ 2023-yil uchun o‘zining birinchi 
barqaror rivojlanish hisobotini GRI standartlariga muvofiq tayyorlagan. 2024-yilda esa KPMG jalb etilib, barqaror 
rivojlanish hisoboti va ESG strategiyasi ishlab chiqilgan.

“O‘zmetkombinat” AJ ham ekologik va ESG yo‘nalishlarida faoliyat olib borayotganini ochiqlagan. 
Kompaniya ekologik barqarorlik doirasida atmosfera chiqindilarini kamaytirish, suv va energiya resurslaridan 
samarali foydalanish hamda chiqindilarni qayta ishlash yo‘nalishlarida ishlarni amalga oshirayotganini 
bildirgan. Bundan tashqari, kompaniya CDP baholashida ishtirok etgan va 2024-yilgi baholashda “B” darajasiga 
erishganini ma’lum qilgan. Bu holat ESG axborotlarining rivojlanayotganini ko‘rsatadi. Shu bilan birga, ESG 
reytingi yoki ESG hisoboti va auditorlik xulosasi maqsadi, metodologiyasi hamda dalillarni tekshirish darajasi 

jihatidan farqlanib, bir-birini to‘ldiruvchi axborot manbalari sifatida xizmat qiladi. Yuqoridagi holatlarni miqdoriy 
baholash uchun tadqiqotda taklif etilgan Yashil audit integratsiya indeksi (YAII)dan foydalanildi.

Avvalgi metodik qismdagi formulaga ko‘ra, beshta komponentning har biri 0–20 ball bilan baholansa, 
yakuniy indeks ularning yig‘indisi sifatida hisoblanadi:

YAII=EAO+MHI+ADQ+ERB+ESA
Bu yerda:

● YAII — Yashil audit integratsiya indeksi;
● EAO — ekologik axborotning ochiqligi;
● MHI — ekologik axborotning moliyaviy hisobot bilan integratsiyasi;
● ADQ — auditorlik tekshiruvida ekologik axborotning qamrab olinishi;
● ERB — ekologik risklarni baholash;
● ESA — ESG axboroti va assurance jarayonining integratsiyasi.
Har bir ko‘rsatkich 0–20 ball oralig‘ida baholanadi:

Ball Baholash mezoni

0 Axborot yoki amaliyot mavjudligi aniqlanmadi

5 Juda cheklangan axborot mavjud

10 Qisman ochiqlangan / ayrim elementlar mavjud

15 Yetarlicha tizimlashtirilgan

20 To‘liq va tizimli integratsiya mavjud

Yakuniy indeks:
● 0–35 ball — past integratsiya;
● 36–65 ball — o‘rta integratsiya;
● 66–100 ball — yuqori integratsiya.
O‘tkazilgan tahlil asosida O‘zbekistonda yashil auditning amaldagi axborot oqimini quyidagicha ifodalash 

mumkin:

1-rasm. O‘zbekistonda yashil auditni shakllantirishda ekologik 
axborotning moliyaviy hisobot va audit jarayonlari bilan integratsiyasi

X U L O S A  V A  T A K L I F L A R
Tadqiqot natijalari O‘zbekistonda yashil auditni rivojlantirish uchun zarur bo‘lgan axborot bazasi 

shakllanayotganini ko‘rsatdi. Xususan, yirik aksiyadorlik jamiyatlarida ekologik ko‘rsatkichlar, barqaror rivojlanish 
va ESG ma’lumotlarini oshkor etish amaliyoti kengayib bormoqda. Shu bilan birga, ekologik axborotning 
mavjudligi uning moliyaviy hisobot va auditorlik tekshiruvi bilan integratsiyalashuv darajasini yanada kengroq 
baholash imkonini beradi.

Tahlil natijasida ekologik axborot – buxgalteriya hisobi – moliyaviy hisobot – auditorlik tekshiruvi – ESG 
hisoboti o‘rtasidagi axborot almashinuvini yagona metodik tizim asosida yanada takomillashtirish imkoniyatlari 
mavjudligi aniqlandi. Ayniqsa, ekologik xarajatlar, ekologik aktivlar, majburiyatlar, ekologik to‘lovlar va ekologik 
risklarning moliyaviy natijalarga ta’sirini auditorlik tekshiruvi jarayonida tizimli baholash masalasi dolzarb 
hisoblanadi.

Shu asosda maqolada Yashil audit integratsiya indeksi (YAII) taklif qilindi. Mazkur indeks ekologik 
axborotning ochiqligi, moliyaviy hisobot bilan bog‘liqligi, auditorlik qamrovi, ekologik risklarni baholash hamda 
ESG va assurance jarayonlarining integratsiyasini kompleks baholash imkonini beradi. Ushbu yondashuv 
yashil audit doirasida ekologik ko‘rsatkichlarni tekshirish bilan bir qatorda, ularning korxonaning moliyaviy holati 
va moliyaviy natijalariga ta’sirini ham aniqlash imkonini beradi.

Mazkur integratsiya natijasida ekologik axborotning ishonchliligi va shaffofligini oshirish, ekologik risklarni 
o‘z vaqtida aniqlash, ekologik xarajat va majburiyatlarning moliyaviy hisobotda to‘g‘ri aks ettirilishini ta’minlash 
hamda manfaatdor tomonlar uchun sifatli axborot shakllantirish imkoniyati kengayadi.

Umuman olganda, O‘zbekistonda yashil auditni rivojlantirishning asosiy yo‘nalishi mavjud ekologik 
monitoring, buxgalteriya hisobi, moliyaviy hisobot, ESG va audit axborotlarini yagona metodik mexanizm 
asosida integratsiyalash orqali ularning o‘zaro bog‘liqligini mustahkamlash bilan bog‘liq bo‘lishi lozim.

